
Р.Л. САҚАНИА
адоцент

ЕИЛКААМ АКАТЕГОРИА АҦСУА БЫЗШӘА АГРАММАТИКА 
АИҾАРТӘЫШЬАҾЫ (АСИСТЕМАҾЫ, АШЬАҚӘГЫЛАШЬАҾЫ)

Аннотациа. Аусумҭаҿы иазааҭгылоуп еилкаам акатегориа аҧсуа бы-
зшәа аграмматика ашьақәгылашьаҿы. Хықәкыла аҽазшәоуп асуф-
фикс -к еиуеиҧшым аҭагылазаашьақәа рҿы инанагӡо афункциақәа 
ралкаара. 

Ажәа хадақәа: аԥсуа бызшәа аграмматика, еилкаам акатегориа, асуф-
фикс -к, ажәахырҿиааратә функциа, аформашьақәыргыларатә 
морфема. 

Аннотация. В работе рассматривается категория неопределенности 
в грамматической системе абхазского языка, а именно функции 
суффикса -к в представленных грамматических ситуациях. 

Ключевые слова: грамматика абхазского языка, категория неопреде-
ленности, суффикс -к, словообразовательная (словоизменительная) 
функция, формообразующая морфема. 

Abstract. The Work is examining the category of uncertainty in grammar 
system of the Abkhazian languag.

Key words: the grammar of abkhazian languag, the category of uncertainty, 
suffix -k, derivationai function, formative morpheme.

Еилкаам акатегориа аграмматика ашьақәгылараҿы, ахьыӡҟа мацара 
акәымкәа, егьырҭ ажәаҳәахәҭақәеи, иара убас, ахьыӡтә жәеидҳәалақәеи, 
ихадоу акатегориақәа иреиуоуп. Еилкаам акатегориа аарԥшыгас (рбагас) 
иҟоуп ахьыӡтә ажәаформа иацло аморфема- суффикс -к. Аха абызшәаҿы 
иуԥылоит егьырҭ еилкаам аҵакы змоу аарԥшышьақәагьы.

Т. Х. Ҳалбад имонографиа «Еилкаауи еилкаами акатегориақәа рар-
башьа аԥсуа-адыгьа бызшәақәа рҿы» ҭыҵаанӡа иҟамызт аԥсуа бызшәеи 
абаза бызшәеи рҿы арҭ акатегориақәа инарҭбааны иахьырзааҭгылаз 
аҭҵаарадырратә усумҭақәа.

Еилкаам акатегориа аԥсуа-абаза бызшәақәа рҿы Т. Х. Ҳалбад иҭиҵаа-
уан аиндоевропатәии кавказтәии абызшәаҭҵааҩцәа дуқәа ртеориатә гәа-
анагарақәа, еиҳа аԥсуа-абаза бызшәақәа ари акатегориа аҷыдарақәа ра-

арԥшраҿы алҵшәа заушаз хшыҩ рзышьҭны. Амонографиаҿы иаабо даара 
ирацәаны, инҭырҷҷааны иҭҵаау аматериал алҵшәақәа рыбзоуроуп. Ав-
тор иаликааит, ихадоу еилкаам акатегориа арбага асуффикс -к анаҩсгьы, 
егьырҭ аарԥшышьақәа. Иазгәаҭатәуп, Т. Х. Ҳалбад иҭҵаамҭаҿы ахьыӡҟа 
еилкаам аформеи излоу аҳәоу аконтексти реиҿырԥшрала аҭҵаара амето-
дика алҵшәа бзиа шинаҭаз.

Т. Х. Ҳалбад ииашаны алкаа ҟаиҵоит, аԥсуа-абаза бызшәақәа рыҭҵа-
аҩцәақәак ари аимадара ахьазгәарымҭоз мзызс иаиуит акымкәа ииашам 
агәаанагарақәа рышьақәгылара рыҭҵаамҭатә усумҭақәа рҿы ҳәа.

Еилкаам акатегориа аԥсуа бызшәаҿы аҭҵаара апроцесс аан ҳаҿыԥ-
шуан, напхгарагьы ҳарҭон Т. Х. Ҳалбад изнеишьақәа, иҳацхраауан ҳац-
клаԥшрақәа рылҵшәала ҳхатәы лкаақәа рыҟаҵараҿы.

Хыхь ишазгәаҭоу еиԥш, еилкаам акатегориа аԥсуа бызшәаҿы иаарԥ-
шуп ахьыӡҟа ажәаформа асуффикс -к ацҵарала. Аха аматериал иаҳнар-
беит -к функциак амацара шакәым инанагӡо. Иара ишьҭнахыр алшо-
ит аформаҟалара морфема афункциа, ажәахырҿиаара функциа, ахәҭаҷ 
афункциа. Акатегориа аарԥшра афункциа анынанагӡо аилкааразы иаҭа-
хуп иаанарԥшуа афункциақәа зегьы хаз-хазы еилыкка реилыргара.Убри 
аҟнытә еиҳа алҵшәа ҳнаҭоит ҳәа агәаанагара ҳамоуп урҭ афункциақәа 
рыла еихшоу аматериал аҭҵаара.

Ахьыӡҟаҿы асуффикс –к ажәаформаԥсахра функциа анынагӡо. 
Асуффикс -к ажәаформаԥсахратә морфемаҵас еиҳарак иаанарԥшуеит 

еилкаам аҵакы. Ишьаҭарку аивгарақәа, аиҿагыларақәа ыҟам абызшәа-
дырҩцәа ргәаанагарақәа рыҩныцҟа, аиндоевропатәи абызшәақәа рҿы 
еилкаам артикль аграмматикатә ҵаки еилкаам аморфемеи кавказтәи абы-
зшәақәа рҿи ирызкны. Ари аграмматикатә ҵакы урҭ азнеиуеит ахьыӡҟа 
алшарақәа иреиуоуп еижәлантәу амаҭәарқәа руак алкны, еилкаам аҵакы 
аҭара ҳәа. Ргәаанагарақәа еиҳарак иахьеиқәымшәо иалкаау аинвариант 
ҵакқәа раарԥшраҿы ауп.

Аграмматикатә ҵакы иабзоураны, еижәлантәу амаҭәарқәа рҿынтә 
акы алкаараан, асуффикс -к зцу ажәаформа иацәыӡуеит азеиԥш ҵакы. 
Ахархәараан иацыршәоит азеиԥш рбага – а.

Инарҭбааны ахархәара амоуп асуффикс -к зцу ахьыӡҟа еижәлантәу 
амаҭәарқәа рҿынтә акы алкааны, ажәаҳәаҿы аилкаара ҵакы анышьҭна-
хуа. Ари аграмматикатә ҵакы анагӡаразы анаҩс иашьҭанеиуеит акон-
текст аҿы иаҳԥыло, иалкаау ажәа иадҳәалоу адыррақәа рыла ихазырҭәа-
ауа аинформациа.

Ахьыӡҟа ари афункциа еиҳарак иаҳԥылоит еилкаам аформаҿы, аепи-
катә ҳәамҭақәа, раԥхьатәи аҳәоуқәа рҿы. Анаҩстәи аҳәоуқәа рҿы, иара 

урҭ ажәақәа, еилкаау аформа шьҭырхуеит. Избанзар аԥхьатәи аҳәоуқәа 
иҳәаақәырҵоит:

Дыҟан ҷкәынак. Ԥҳәыс дааигеит. Ҩымзҟа ҵхьан ԥҳәыс дааиге-
ижьҭеи. Хаҵак дыҟан, ԥшьынҩажәи зежәҩык ауаа ишьхьан. Хҩык аха-
цәа лышьҭалт абри аӡӷаб: ҭауадк, аамысҭак, нхаҩык [2].

Уахь сахьнеиз ацҳа ашьапы флыкак адҳәалан. Афлыка аӡә дҭамлаӡа-
заарын [3]. Р. Суити О. Есперсени реиԥш, абызшәаҭҵааҩы Т. Х. Ҳалбад 
ахьыӡҟа абсолиуттә еилкаам аформа аҩбатәи афункциа ҳәа иԥхьаӡоит, 
еижәлантәу амаҭәарқәа руак ралкаара акәымкәа, иаанарԥшуа – амаҭәар, 
иара аҩызцәа еилкаам егьырҭ амаҭәарқәа ишреиуоу ауп ҳәа. Т. Х. Ҳалбад 
иааигоит ацитата: «Абсолютный определенный артикль употребляется, 
когда мы берем безразлично какой-либо предмет, принадлежащий к ка-
кому-либо классу предметов, и используем его в качестве представителя 
этого класса предметов» (Ҳалбад 1975:10).

Еилкаам асемантика ахаҭа уазнархәыцуеит иара аарԥшышьа афор-
мақәа, егьырҭ азеиԥш, еилкаау аформақәа ирылызкаауа.

Ари афункциа хыхь ҳазлацәажәоз иеиԥшым. Ара ахарҭәаага инфор-
мациа аҭахӡам:

Жәлар ирҟаҟаз бзиарак дақәшәом (Ажәаԥҟа).
Ламшьаҵә Аӡҩыбжьа дынхон. Тамшьтәи ԥҳәызбак ԥҳәысс дааигеит 

[3].
Сара слахшазар, уаргьы улахшоуп: уаргьы ԥҳәыск улыхшеит,саргьы 

аԥҳәыс слыхшеит [2].
Урҭ уреигәырӷьан иуҳәоит ашәак,
Аха исзеилкаауам иуҳәо ахьтә ажәак [6].
Ахьыӡҟа асуффикс -к ахыԥхьаӡаратә ҵакы (цырак шыҟоу) ану-

нарбо.
Ахыԥхьаӡара ҵакы зныԥшуа асуффикс –к иҟалоит ажәаформа ҳа-

наҭар, иҟалоит ажәахырҿиааратә маҭәахәхар.
Ажәаформа ҳазҭо -к афункциаҿы ажәа ажәартә ҵакы, цырак шыҟоу 

узырбо аграмматикатә ҵакы иханарҭәаауеит, изшьашәалоу акгьы иадҳәа-
ламкәа:

Ашҭаҿы иҭан жәык, џьмак, лак, цгәык. Сҩыза лзынгьы ласахак. 
Шә-бзиарак цәгьарак иарӡуеит. Ажәа ҟәандак зеиӷьым мал ыҟаӡам. 
Ажәлар ааҵәак азна ахьы руҭаргьы, егьи ааҵәа абаҟоу ҳәа уркуеит. 
Бгахәыҷык шнеиуаз ҵысӷрак акит [1].

Ҳара шьхымзак ҳаман,
Ашьха рацәа ҭан…
…Уажә ҩ-шьхымзак ҳамоуп,

Аҩбагьы еиԥшуп [6].
Асуффикс -к арацәа хыԥхьаӡараҿы игылоу ахьыӡҟақәа ианрыцло, урҭ 

иаархәоит еилкаам аҵакы: 
Сасцәақәак сзааит. Хәыҷқәак адәаҿы ихәмаруан. Аӡынҵәа ду, ахы-

цәқәахь махәқәак алаԥыҵәҵәан [4].
Асуффикс -к рыцлоит амаҭәарқәа еиуеиԥшым ршәагақәа рза-

гақәа аазырԥшуа ажәақәа (акы инаркны жәабанӡа):
ҵәыцак – ҩ-ҵәыцак аӡы;
литрак – х-литрак ахш, ауатка;
ԥҳалк – ԥшь-ԥҳалк аҩы;
кьылак – хә-кьылак акәац, аҟәыд, ашә;
ԥуҭк – ф-ԥуҭк аџьыка, аԥш;
цәыкәбарк – бжь-цәыкәбарк ахәшә;
мҳаҵәк – аа-мҳаҵәк ацха, ақашь;
километрак – жә – километрак амҩа;
шьыҵәрак – ҩ-шьыҵәрак ашәҭ;
даҟьак – хә- даҟьак атекст;
бӷьыцк – х-бӷьыцк анапылаҩыра …
Ԥуҭк аџьыка ицуфаанӡа, ауаҩы дуздыруам (Ажәаԥҟа).
Ииҳәаз адәқьанхьча ианиаҳа, абӷьааҳәа амаҵуҩы ҷкәын имаз дырыҩ-

ны дишьҭын, графинкак азна аӡы иааиргеит [3].
Даҟьак даԥхьеит иаҳәоз еилылкаартә. Ихахә шьыҵәрак илахь иа-

дын, уи еиҳагьы ахаацәа иханаҵон (9).
Асуффикс -к зцыло аамҭахҵәахатә ҵакы змоу ажәақәа даҽа быз-

шәак аҿынтә аԥсшәа иалалаз роуп:
Минуҭк – х-минуҭк;
Секундк – хә-секундк;
Сааҭк – ф-сааҭк…
Аха:
Мышкы сыҟан – хымш сыҟан;
Мчыбжьык ҵуеит – хәымчыбжь ҵуеит;
Мызкы дмааит – фымз дмааит;
Шықәсык исҵон – аашықәса исҵон… 
Сааҭк ашьҭахь рхатә машьына иақәтәаны ицоит ԥша хьырсра. Ша-

мил ихы ааимлагәа иахьикыз икын шықәсыбжак инеиҳаны. Иареи ла-
реи анеицыз хымш х-минуҭк реиԥш икьаҿын [ 9 ].

Мышкы ииз мышкы дыԥсуеит (Ажәаԥҟа) 
Мышкы иахыԥаз шәымш иахыԥоит (Ажәаԥҟа).
Ажәа ашьагәыҭ иахылҿиаауа апрефикс аз акы (жәеиза – жәа – 

жәаба, аидҳәалага и асуффикс -к иҳарҭоит ажәақәа руак, ахацлакы 
аҵакы аазырԥшуа: азнапык, азблак, азшьапык, азмаӷрак,азлымҳак.

Изнапык иблақәа хнаҩаратәы илахь иақәын. Лызнапык лхы иахч-
нын, егьи лнапала шәҟәык кны аԥхьара даҿын [9].

-к иеиҭаҳәоу ахьыӡҟақәа ианрыцло, «акака», «цыра-цырала» 
рҵакы иашьашәалоу аҵакы змоу ажәақәа шьақәнаргылоит:

ҵәыцак-ҵәыцак.
Ҿык-ҿык.
Шьаҿак-шьаҿак.
Шәҟәык-шәҟәык.
Цәыкәбарк-цәыкәбарк…
Иааиз зегьы шәҟәык-шәҟәык ҳамҭас ириҭеит.
Ихьӡ ала ҵәыцак-ҵәыцак хышәҭәалар акы ихәазшәа аабоит. Зегьы 

ҿык-ҿык рымоуп,иаарбо зегьы ҭарҭәо иалагар,иахьа иамгар уаҵәы иа-
гоит [ 9 ].

Формашьақәыргыларатә морфемаҵас –к ахархәара амоуп 
аԥхьаӡарахьӡи ахьыӡҟа амаҭәар класси еицны:

ҩ-гәилк; х-ҩыгак; ԥшь-ҵәак; аа-шәҟәык; жә-ҷынк …
– Ҩ-ҩынрак рҵеи! Ҩ-ҩынрак рлахьынҵа! – рҳәоит уи аҵеи дызды-

руа. Сара изблит ҩ-гәык [9].
Ҩ-ԥсҭазаарак аӡәы иоуам, 
Ҩ-ԥсҭазаарак рыхәҭа шԥоугои? [8].
Уажә ҩ-шьхымзак ҳамоуп,
Аҩбагьы еиԥшуп [6].
Ауаҩытәыҩса икласс аазырԥшуа рҿы -к асуффикс -ҩы иацло-

ит: хҩык, фҩык, ааҩык… Арҭ аҟаларақәа рҿы -к иаанарԥшӡом 
ахыԥхьаӡара аҵакгьы еилкаам аҵакгьы.

Анарҭаа хәҩык-фҩык аишьцәа ыҟан [2].
Аиҵбы фҩык ахшара иман [10].
Асуффикс -к абзоурала ишьақәгылоит арҿиара ахаҭабзиареи 

амчреи ҳзырбо ашәага-зага цынгылақәа. Урҭ зхырҿиаау еиҳарак 
ахаҭашьа ҟазшьарбақәеи ацынгылақәеи роуп: ахәыҷы – хәыҷык, 
амаҷ – маҷк, аԥшӡа – ԥшӡак, арацәа – рацәак, аума – уамак, азаҵә – 
заҵәык, аду – дук, зны – знык.

Ҵәҩан заҵәык ала аанда узышышуам (Ажәаԥҟа).
Лакә, лакә сышнеиуаз аҳак дыҟан; ԥа-заҵәык диман. Аӡи аҵеи маҳәра 

ишцоз акәымкәа, ӡышьҭра бааԥсык инхықәгылт [ 1 ].
Ауаџьаҟ дыҽҳәатәан ԥҳәыс-ҿа ԥшӡак. Дук мырҵыкәан ауҭрахьтә 

ахҵысҭа даахыҵт зуаҩыбжара инахысхьаз хаҵа наӡа-ааӡак. Аханы стол 

гьежь хәыҷык гылан. Дигеит иара иаҵкыс еиҵбыз, ԥшра-сахьала Мзиа 
илеицәамыз ԥҳәызбак. Ԥҳәызба ҭынчк, ҿымҭк [ 9 ].

Ерына хәыҷы маҷк даныҩеидас инаркны, лашьа бзиа дылбо далагеит 
[10].

Қыҭак аҿы хар змамыз
Хаҵа шьахәк дынхон…[ 7 ].
Иаҳауеи, ҳәызба-ҵарык сылҳәаны,
Аҽырҽырҳәа сшьарҩаш каҭәондаз [ 8 ].
Лагьан дук
Аасыԥшаан,
Ӡыла ирҭәны исыргылт, абан [ 6 ].
-К ахәҭаҷ афункциа анынанагӡо.
Асуффикс -к зцу ажәа ажәаҳәаҩ ихы иаирхәар ауеит иалкаау 

маҭәарк дшазыҟоу аарԥшразы, иаҳҳәап аигәырӷьара, арыцҳашьа-
ра, аҭәамшьара, агәаԥхара. Уи алагьы егьырҭ иара иажәлантәу 
амаҭәарқәа ирыликаауеит. Ари афункциаҿы -к рыцлоит ахаҿытә, 
арбагатә хьыӡцынхәрақәа, ацынгылақәа: сарак,барак, уик, абрак, 
аӡәк…

Ихҭырԥарқьақьа ачыхә ыргьало, иарак изшаӡан [ 7 ]. Сарак исзым-
чҳан, ихәҭаз иасҳәеит; Бгәам-гәамрак нҵәаӡом абри барак [ 3 ]. Сгәы 
аџьал шәнапы иануп шәараӡәк ишәылшоит лыԥхара! [ 8 ].

Ахаҭашьатә ҟазшьарбақәа рыла иаарԥшу аҳәаақәҵа злоу ахьыӡтә 
жәеидҳәалақәа рҿы ажәаҳәаҩ асуффикс: -к ихы иаирхәоит амаҭәар 
аҟазшьа алкааразы, иамоу амчра, аиҿырԥшратә ҟазшьа инаҵшь-
ны:

Ҵәа баак шә-ҵәак арбаауеит. Убри аӡәк иаџьал ааины, дыԥсит.
Ахьыӡҟа ашьаҭаҿы еицылар алшоит:
а) еилкаауи еилкаами рарбага морфемақәа а-бӷаб дук; а-жәабжьк 

уасҳәоит…
Ԥыҭк аабжьысхьаны акәымкәа азқьҩык уардынк-уардынк рыма ақа-

лақь ахь ицеит џьыкаагара. Абжь-шьхак данырхыҵ, апҟаҩҳәа иҟамчы 
ахьнааирхаз ацәа нахҵәрааит [1]. Ари иҿынеихан, днеит аҳак иҿы [2].

б) еилкаами адхаларатәи рарбагақәа: ашкол арҵаҩык; ргәылак 
днеиуан; ашәҵатәы амаӷрак…

Ахьыӡҟа еилкаам афункциа аанахәар алшоит ахәҭаҷ ҳәа ацҵа-
рала:

Аҵаҩцәа ҳәа ишәымоу…
Хцәык ҳәа лыман, саара ишьҭасуа. [5]
Ахәҭаҷ ҳәа еиҳа изцыло ахатәы хьыӡқәа роуп. Ахьӡи ажәлеи, ма 

даҽа ажәаки еицызар, ҳәа ахьӡ иацлоит, иацааиуа ажәа иацлоит 
асуффикс -к:

Митәыкгьы ҵуам уажәы аакьыскьоуп. Нхыҵтәык дыҟан Мырзаҟан 
ҳәа [5]. Ажәытә Мамеҭ ҳәа ҭырқәак Тамшь дынхон [3]. Еибашьрак аҟны 
ар дрылан Маҳмаҭқьари ҳәа аӡәы [10].

Еилкаам аҵакы ахьыӡҟа ианыԥшыр ауеит иарбанзаалак ажәахы-
рҿиаагатә формантдагьы. Усҟан ахьыӡҟа аҟаҵарба иҳәаақәнаҵоит 
иҵоурам ҵакыла. Еилкаам аҵакы шьҭнахуеит ахьыӡҟа «ауаҩы», 
аԥхьаӡара хьыӡқәа «акы» - амаҭәар акласс, «аӡәы» – ауаҩытәыҩса 
икласс. Еилкаам аҵакы анаанарԥшуа, ажәа «ауаҩы» «а» ацыршәо-
ит: уаҩы – уаҩ.

Уаҩ дахьықәнымхо дгьылк аҿы уцаны унымхозар, уаҳа ԥсыхәажәла 
амам. Абри уара иуеиӷьыз уаҩ дырмоуӡеи иаарышьҭшаз. 

Аӡба сакын, аӡаҿы снеин, аха аӡы злазжәышаз ак сымбеит [3].

Алитература

1. Халбад Т. Х. Выражение категории определенности и неопреде-
ленности в абхазо-адыгских языках. Тбилиси, 1975.

Аиллиустративтә материал ахыҵхырҭақәа

1. Аԥсуа лакәқәа. Аҟәа, 1997.
2. Аԥсуаа рфольклор. Аҟәа, 1995.
3. Гәлиа Д. Иҩымҭақәа. Аҟәа, 2003.
4. Гогәуа А.Уаԥхьа игылоу деилургартә иҟалахьан. Аҟәа,1988.
5. Коӷониа И. Ажәеинраалақәеи апоемақәеи. Аҟәа, 1955.
6. Тапаӷәуа Џь. Иалкаау. Аҟәа, 2004. 
7. Шьынқәба Б. Ажәеинраалақәеи апоемақәеи, 1-тәи атом. Аҟәа, 1967.
8. Чачба Гь. Иҩымҭақәа. Аҟәа, 1983.
9. Ҷкадуа Ш. Ашкәакәеи аиқәаҵәеи. Аҟәа,1961.
10. Ҷоҷуа А. Ажәабжьқәа. Аҟәа, 2016.


